
Annotatsiya. Maqolada byudjet tashkilotlari auditida tanlama natijalarini baholash, aniqlangan buzilishlarni 
tekshirilayotgan to‘plamga ekstrapolyasiya qilish uslubiyati hamda uni «Masofaviy audit» avtomatlashtirilgan 
axborot tizimi bilan integratsiyalash yo‘llari yoritilgan. Tadqiqot muammosi — amaliyotda tanlama natijalarining 
to‘plamga ekstrapolyasiya qilinmasligi va buning audit xulosasini asossiz qilishidir. Tadqiqotda statistik baholash, 
«ifloslanish» koeffisiyenti usuli, qatlamli ekstrapolyasiya, shartli modellashtirish va tizimli yondashuvdan 
foydalanildi. Natijada besh bosqichli baholash uslubiyati, xatolarni tasniflash tartibi, qaror qoidasi hamda 
raqamli integratsiya yo‘nalishlari ishlab chiqildi. Muallifning ilmiy hissasi — baholash uslubiyatini xavf zonalari 
va raqamli tizim bilan uyg‘unlashtirilganligidir.

Kalit so‘zlar: tanlama natijalarini baholash, ekstrapolyasiya, prognoz xato, ifloslanish koeffisiyenti, 
xatoning yuqori chegarasi, tanlama xavfi, «Masofaviy audit» tizimi, raqamlashtirish, byudjet tashkiloti, XAS 530.

Аннотация. В статье рассматриваются методика оценки результатов аудиторской выборки, 
экстраполяции выявленных нарушений на проверяемую совокупность и пути её интеграции с 
автоматизированной информационной системой «Дистанционный аудит». Проблема исследования 
заключается в том, что на практике результаты выборки часто не экстраполируются на совокупность, 
что делает аудиторское заключение необоснованным. Использованы статистическая оценка, метод 
коэффициента «загрязнения» (tainting), послойная экстраполяция, условное моделирование и 
системный подход. В результате разработаны пятиэтапная методика оценки, порядок классификации 
ошибок, правило принятия решения и направления цифровой интеграции. Научный вклад автора 
состоит в увязке методики оценки с зонами риска и цифровой системой.

Ключевые слова: оценка результатов выборки, экстраполяция, прогнозируемая ошибка, 
коэффициент загрязнения, верхняя граница ошибки, выборочный риск, система «Дистанционный 
аудит», цифровизация, бюджетная организация, МСА 530.

Abstract. The article presents a methodology for evaluating audit sampling results, extrapolating identified 
violations to the audited population, and ways of integrating it with the «Remote Audit» automated information 
system. The research problem is that, in practice, sampling results are often not extrapolated to the population, 
which makes the audit conclusion unfounded. The study employs statistical evaluation, the tainting coefficient 
method, stratified extrapolation, conditional modelling and a systematic approach. As a result, a five-stage 
evaluation methodology, an error classification procedure, a decision rule and directions for digital integration 
are developed. The author’s scientific contribution lies in linking the evaluation methodology with risk zones 
and the digital system.

Keywords: evaluation of sampling results, extrapolation, projected misstatement, tainting coefficient, 
upper error limit, sampling risk, Remote Audit system, digitalization, budget organization, ISA 530.

K I R I S H
Tanlama natijalarini baholash auditorlik tanlamasining mantiqiy yakuni va hal qiluvchi bosqichidir. 

Tanlamada aniqlangan xatolar tahlil qilinib, butun to‘plamga ekstrapolyasiya qilinadi va yo‘l qo‘yiladigan 
xato bilan taqqoslanadi — aynan shu bosqich qisman tekshiruvni to‘liq xulosaga aylantiradi. Baholashning 
to‘g‘ri bajarilishi butun tanlama jarayonining qiymatini belgilaydi: stratifikatsiya, tanlama hajmini asoslash 
va elementlarni tanlash qanchalik puxta bajarilmasin, natijalar to‘plamga proyeksiya qilinmasa, tanlama o‘z 
maqsadiga erishmaydi.

Biroq amaliyot tahlili shuni ko‘rsatadiki, byudjet tashkilotlari auditida tanlama natijalarini ekstrapolyasiya 
qilmaslik keng tarqalgan kamchilikdir: auditorlar ko‘pincha tanlamada topilgan xatolarni shunchaki qayd etib, 
ularni to‘plamga proyeksiya qilmaydi. Bu tanlamaning asl maqsadiga — qisman tekshiruv asosida butun 
to‘plam holati to‘g‘risida xulosa chiqarishga — zid keladi va audit xulosasini asossiz qiladi. XAS (ISA) 530 esa 
auditordan tanlamada aniqlangan buzilishlarni tahlil qilish, ularni to‘plamga proyeksiya qilish va natijani yo‘l 
qo‘yiladigan xato bilan taqqoslashni bevosita talab qiladi.

Mavzuning dolzarbligi davlat moliyaviy nazoratini raqamlashtirish jarayoni bilan yanada kuchayadi. 
O‘zbekiston Respublikasi Prezidentining 2024-yil 10-iyuldagi PF-100-sonli Farmoni bilan «Masofaviy audit» 
avtomatlashtirilgan axborot tizimi joriy etildi; «O‘zbekiston — 2030» strategiyasida davlat mablag‘laridan 
foydalanish samaradorligini oshirish va nazoratni raqamlashtirish ustuvor vazifa etib belgilangan. Byudjet 
tashkilotlari ma’lumotlarining markazlashgan tarzda to‘planishi baholash va ekstrapolyasiya hisob-kitoblarini 
avtomatlashtirish uchun tayyor platforma yaratadi, biroq buning uchun avval baholashning aniq uslubiyati ishlab 
chiqilishi lozim. Uslubiyat bilan raqamli tizimning uyg‘unligi tanlamani bir martalik amaldan uzluksiz nazorat 
jarayoniga aylantirish imkonini beradi.

Tadqiqotning maqsadi — byudjet tashkilotlari auditida tanlama natijalarini baholash va aniqlangan 
buzilishlarni tekshirilayotgan to‘plamga ekstrapolyasiya qilish uslubiyatini ishlab chiqish hamda uni «Masofaviy 
audit» tizimi bilan integratsiyalash yo‘llarini asoslashdan iborat. Ushbu maqsadga erishish uchun quyidagi 
vazifalar belgilandi: baholashning nazariy asosi va tanlama xavfi turlarini ochib berish; besh bosqichli baholash 
uslubiyatini va xatolarni tasniflash tartibini ishlab chiqish; ekstrapolyasiya usullarini («ifloslanish» koeffisiyenti, 
qatlamli ekstrapolyasiya) va qaror qoidasini asoslash; uslubiyatni shartli misolda sinab ko‘rish; raqamli 
integratsiya yo‘nalishlari va afzalliklarini aniqlash.

Tadqiqot obyekti — O‘zbekiston Respublikasi byudjet tashkilotlarida auditorlik tekshiruvlari natijalarini 
umumlashtirish amaliyoti; predmeti — tanlama natijalarini baholash, ekstrapolyasiya qilish va raqamli tizim 
bilan integratsiyalash jarayonida yuzaga keladigan uslubiy munosabatlardir. Maqolaning keyingi qismlarida 
adabiyotlar sharhi, tadqiqot metodologiyasi, uslubiyatning mazmuni, uni qo‘llash namunasi va natijalar 
muhokamasi izchil bayon etiladi.

M A V Z U G A  O I D  A D A B I Y O T L A R  S H A R H I

Tanlama natijalarini baholashning nazariy asoslari xorijiy ilmiy adabiyotda monetar birlik bo‘yicha tanlash 
metodologiyasi doirasida ishlab chiqilgan. Usulning asoschilari aniqlangan xatolarni «ifloslanish» (tainting) 
koeffisiyenti orqali to‘plamga proyeksiya qilish va xatoning yuqori chegarasini hisoblash tartibini asoslagan 
(Leslie va boshq., 1979). J. Neter va J. Loyebbeke auditorlik to‘plamlarida statistik baholagichlarning xatti-
harakatini tajribaviy o‘rganib, baholash usulining xato taqsimotiga mosligi prognoz aniqligini belgilashini 
ko‘rsatgan (Neter va Loebbecke, 1975). A.A. Arens va hammualliflari baholash bosqichini tanlama siklining 
ajralmas qismi sifatida tavsiflab, prognoz xato va yo‘l qo‘yiladigan xatoni taqqoslash tartibini yoritgan (Arens va 
boshq., 2020). Xatoning yuqori chegarasini hisoblashning amaliy tartibi AICPA qo‘llanmasida batafsil berilgan 
(AICPA, 2017).

Empirik tadqiqotlar baholash va ekstrapolyasiya muammosining dolzarbligini tasdiqlaydi. R.J. Elder va 
hammualliflari tanlama bo‘yicha tadqiqotlarni tizimlashtirib, aniqlangan xatolarni baholash va proyeksiya 
qilish amaliyotida sezilarli tafovutlar mavjudligini qayd etgan (Elder va boshq., 2013). B.Ye. Kristensen va 
hammualliflari yirik auditorlik firmalari amaliyotini o‘rganib, baholash siyosatlarining firmalararo farqlanishini 
aniqlagan (Christensen va boshq., 2015). A.V. Ganshin tanlama natijalarini baholash va ekstrapolyasiya 
algoritmlarini ishlab chiqqan (Ganshin, 2019). Biroq ushbu tadqiqotlar tijorat auditi doirasida olib borilgan bo‘lib, 
davlat auditining sifat mezonlari va raqamli nazorat tizimlari bilan integratsiya masalalarini qamrab olmaydi.

Mustaqil Davlatlar Hamdo‘stligi mamlakatlari adabiyotida tanlama natijalarini baholash nazariy jihatdan 
yoritilgan (Bыchkova va Itыgilova, 2021; Podolskiy va Savin, 2019). O‘zbekistonlik olimlar auditni tashkil 
etish, ichki audit va davlat moliyaviy nazorati masalalarini tadqiq etgan (Do‘smuratov, 2003; Ilxamov, 2022; 
Xasanov, 2023); jurnalda e’lon qilingan so‘nggi ishlarda davlat sektori auditini raqamlashtirish zarurati alohida 

ta’kidlanadi (Iqtisodiy taraqqiyot va tahlil jurnali materiallari, 2024). Shu bilan birga, milliy adabiyotda tanlama 
natijalarini baholash va ekstrapolyasiya qilishning byudjet tashkilotlariga moslashtirilgan hamda raqamli tizim 
bilan integratsiyalashgan uslubiyati ishlab chiqilmagan.

Me’yoriy-uslubiy jihatdan XAS (ISA) 530 buzilishlarni tahlil qilish, to‘plamga proyeksiya qilish 
va natijani baholashni talab qiladi (IAASB, 2023), ISSAI 1530 esa bu talablarni davlat sektori uchun 
moslashtiradi (INTOSAI, 2020). O‘zbekistonda auditorlik faoliyati O‘RQ-677-sonli Qonun bilan tartibga 
solinib, unga muvofiq auditning xalqaro standartlari qo‘llaniladi (O‘zbekiston Respublikasining Qonuni, 
2021); «Masofaviy audit» tizimi esa PF-100-sonli Farmon bilan joriy etilgan (O‘zbekiston Respublikasi 
Prezidentining Farmoni, 2024).

Adabiyotlar sharhi quyidagi xulosaga olib keladi: baholash va ekstrapolyasiyaning umumiy statistik 
apparati mavjud bo‘lsa-da, uni xavf zonalari bo‘yicha stratifikatsiyalangan byudjet to‘plamiga tatbiq etish, 
davlat auditining sifat mezonlari bilan uyg‘unlashtirish va raqamli nazorat tizimi bilan integratsiyalash masalasi 
ochiqligicha qolmoqda. Mazkur maqola ayni shu bo‘shliqni to‘ldirishga qaratilgan.

Tadqiqot pozitivistik falsafaga tayanadi va nazariy-uslubiy dizaynda qurilgan: avval baholashning nazariy 
asosi va xalqaro standartlar talablari umumlashtiriladi, so‘ngra besh bosqichli uslubiyat shakllantiriladi, u 
shartli misolda sinab ko‘riladi va raqamli integratsiya yo‘nalishlari asoslanadi. Uslubiyat avval ishlab chiqilgan 
stratifikatsiya metodikasi, tanlama hajmi modeli va moslashtirilgan MUS usulining mantiqiy davomi sifatida, ular 
bilan yaxlit tizimda loyihalangan.

Tadqiqot jarayonida quyidagi usullardan foydalanildi: statistik baholash usullari — prognoz xato va uning 
yuqori chegarasini hisoblashda; «ifloslanish» koeffisiyenti usuli — monetar tanlamada xatolarni to‘plamga 
proyeksiya qilishda; guruhlash usuli — xatolarni tizimli, tasodifiy va anomal turlarga tasniflashda; qatlamli 
ekstrapolyasiya — natijalarni xavf zonalari bo‘yicha alohida baholashda; shartli modellashtirish — uslubiyatni 
namunaviy misolda ko‘rsatishda; tizimli yondashuv — baholashni tanlama siklining boshqa bosqichlari va 
raqamli tizim bilan bog‘liqlikda qarashda.

Tadqiqotning axborot bazasini auditning xalqaro standartlari (ISA 530), Oliy audit organlari xalqaro 
standartlari (ISSAI 1530), AICPA ning auditorlik tanlamasi bo‘yicha qo‘llanmasi, O‘zbekiston Respublikasining 
me’yoriy-huquqiy hujjatlari, xorijiy va mahalliy olimlarning ilmiy ishlari hamda «Masofaviy audit» va g‘aznachilik 
axborot tizimlarining uslubiy imkoniyatlariga oid materiallar tashkil etadi. Xulosalarning ishonchliligi uslubiyatning 
sinalgan statistik apparatga tayangani bilan, asosliligi esa uning xalqaro standartlar talablari va raqamlashtirish 
siyosati yo‘nalishlari bilan muvofiqlashtirilgani bilan ta’minlanadi.

Baholashning nazariy asosi tanlama va to‘plam o‘rtasidagi statistik bog‘liqlikka tayanadi: tanlama 
reprezentativ bo‘lgani bois, undagi xato darajasi to‘plamning xato darajasini baholash uchun asos bo‘ladi, 
ekstrapolyasiya esa aynan shu bog‘liqlikka tayanib tanlama natijasini butun to‘plamga kengaytiradi. 
Baholashda tanlama xavfi tushunchasi markaziy o‘rin tutadi — bu tanlama asosida chiqarilgan xulosaning 
butun to‘plam tekshirilganda chiqariladigan xulosadan farq qilishi ehtimolidir. Tanlama xavfi ikki turda 
namoyon bo‘ladi: to‘plamni noto‘g‘ri qabul qilish (xato mavjud bo‘lsa-da, to‘g‘ri deb baholash) va noto‘g‘ri 
rad etish (to‘g‘ri to‘plamni xato deb baholash). Birinchi tur audit samaradorligiga — xatoni aniqlash 
qobiliyatiga, ikkinchisi esa audit iqtisodiyligiga — ortiqcha tekshiruv va resurs sarfiga ta’sir ko‘rsatadi. 
Baholash uslubiyati bu xavflarni ishonchlilik darajasi orqali boshqaradi: tanlama xatosining yuqori chegarasi 
muayyan ishonchlilik darajasida hisoblanadi va bu daraja tanlama hajmini aniqlashda qo‘llanilgan daraja 
bilan mos bo‘lishi lozim.

Taklif etilayotgan baholash uslubiyati besh bosqichdan iborat. Birinchi bosqichda tanlamadagi barcha 
elementlar tekshirilib, aniqlangan xatolar turi, sababi va summasi bo‘yicha hujjatlashtiriladi — bu baholashning 
boshlang‘ich ma’lumot bazasini shakllantiradi. Ikkinchi bosqichda xatolar turiga ko‘ra to‘plamga ekstrapolyasiya 
qilinadi. Uchinchi bosqichda tanlama xatosining yuqori chegarasi hisoblanadi. To‘rtinchi bosqichda prognoz 
xato (yuqori chegarasi) yo‘l qo‘yiladigan xato bilan taqqoslanadi. Beshinchi bosqichda taqqoslash natijasiga 
ko‘ra to‘plam holati to‘g‘risida xulosa chiqariladi: yuqori chegara past bo‘lsa to‘plam to‘g‘ri deb baholanadi, 
aks holda qo‘shimcha chora ko‘riladi. Bosqichlarning izchil bajarilishi baholashning to‘liq va obyektiv amalga 
oshirilishini ta’minlaydi.

Ekstrapolyasiyaning aniqligi xatolarni to‘g‘ri tasniflashga bog‘liq (1-jadval). Xatolar uch turga ajratiladi: 
tizimli xatolar butun to‘plamga xos bo‘lib, to‘liq ekstrapolyasiya qilinadi; tasodifiy xatolar ham statistik 
prognozga kiritiladi; anomal xatolar esa istisno xarakterga ega bo‘lib, faqat ularning istisno ekanligi ishonarli 
dalillar bilan isbotlansa, ekstrapolyasiya qilinmay alohida tahlil qilinadi. Anomal deb topish qat’iy asoslashni 
talab qiladi: isbot bo‘lmasa, xato tasodifiy deb hisoblanib ekstrapolyasiya qilinadi — bu talab auditorlarning 
xatolarni asossiz ravishda anomal deb hisoblab, prognoz xatoni kamaytirishining oldini oladi. Davlat auditida 
tasnif alohida ahamiyat kasb etadi: qonunbuzarlik xarakteridagi xatolar summasidan qat’i nazar alohida qayd 
etiladi (1-jadval).

1-jadval
Xatolar tasnifi va ularning ekstrapolyasiyada qo‘llanishi

Xato turi Tavsifi Ekstrapolyasiyada qo‘llanishi

Tizimli Butun to‘plamga xos, jarayon yoki nazoratdagi 
nuqsondan kelib chiquvchi, takrorlanuvchi To‘liq ekstrapolyasiya qilinadi

Tasodifiy Betartib, alohida holatlarda yuzaga kelgan Statistik prognozga kiritiladi

Anomal Istisno, takrorlanmas (istisno ekanligi 
isbotlangan taqdirda)

Ekstrapolyasiya qilinmaydi, alohida 
tahlil qilinadi

Manba: IAASB (2023) talablari asosida muallif tomonidan ishlab chiqilgan

Monetar birlik bo‘yicha tanlashda ekstrapolyasiya «ifloslanish» (tainting) koeffisiyenti orqali amalga 
oshiriladi. Ifloslanish koeffisiyenti aniqlangan xatoning operatsiya qiymatiga nisbatini ifodalaydi: masalan, 
qiymati 100 birlik operatsiyada 20 birlik xato aniqlansa, koeffisiyent 0,2 ni tashkil etadi. Bu koeffisiyent tanlama 
intervaliga ko‘paytirilib, o‘sha tanlama nuqtasi bo‘yicha prognoz xato hisoblanadi; barcha nuqtalar bo‘yicha 
prognozlar yig‘ilib, to‘plamdagi umumiy prognoz xato aniqlanadi. Bunda intervaldan katta, to‘liq tekshirilgan 
operatsiyalardagi xatolar ekstrapolyasiya qilinmay bevosita hisobga olinadi, intervaldan kichik operatsiyalardagi 
xatolar esa koeffisiyent orqali proyeksiya qilinadi — bunday ikki xil yondashuv prognozning qiymatga mutanosib 
va metodologik jihatdan to‘g‘ri bo‘lishini ta’minlaydi.

Tanlama xatosining yuqori chegarasi (upper error limit) to‘plamdagi maksimal ehtimoliy xatoni belgilaydi 
va uch tarkibiy qismdan iborat (2-jadval): asosiy aniqlik — hech qanday xato aniqlanmagan taqdirda ham 
mavjud bo‘lgan statistik noaniqlik; aniqlangan buzilishlar prognozi — tanlamadagi xatolar asosida hisoblangan 
proyeksiya; qo‘shimcha aniqlik zahirasi — prognoz noaniqligini qoplovchi qism. Ushbu uch qismning yig‘indisi 
muayyan ishonchlilik darajasida to‘plamdagi xatoning yuqori chegarasini beradi: masalan, 95 foiz ishonchlilik 
yuqori chegaraning 95 foiz ehtimol bilan haqiqiy xatoni qamrab olishini anglatadi (2-jadval).

2-jadval
Tanlama xatosi yuqori chegarasining tarkibiy qismlari

Tarkibiy qism Mazmuni

Asosiy aniqlik Tanlamada xato aniqlanmagan taqdirda ham mavjud bo‘lgan statistik 
noaniqlik

Aniqlangan buzilishlar prognozi Tanlamadagi xatolar asosida ifloslanish koeffisiyenti orqali hisoblangan 
proyeksiya

Qo‘shimcha aniqlik zahirasi Prognoz noaniqligini qoplovchi ehtiyotkorlik qismi

Manba: AICPA (2017) asosida muallif tomonidan tuzilgan

Stratifikatsiyalangan tanlamada ekstrapolyasiya har bir qatlam (xavf zonasi) uchun alohida amalga 
oshiriladi: har bir zonada prognoz xato va yuqori chegara hisoblanib, so‘ngra natijalar jamlanadi. Bu usul har 
bir xavf zonasining holatini alohida baholash imkonini beradi va muammoli zonalarni aniq ko‘rsatadi; zonalar 
bo‘yicha jamlash esa umumiy to‘plam holatini beradi. Bunday qatlamli ekstrapolyasiya stratifikatsiya metodikasi 
bilan uzviy bog‘lanadi va baholash aniqligini oshiradi: tuzatish choralari umumiy emas, manzilli bo‘ladi.

Uslubiyatning yakuniy elementi — qaror qoidasidir. Agar tanlama xatosining yuqori chegarasi yo‘l 
qo‘yiladigan xatodan past bo‘lsa, to‘plam mohiyatan to‘g‘ri deb baholanadi; u belgilangan chegaradan oshsa, 
auditor to‘plamda muhim xato mavjud degan xulosaga keladi va bir necha yo‘ldan birini tanlaydi: tanlama 
hajmini kengaytirib bahoni aniqlashtirish, tekshirilayotgan tashkilotdan xatolarni tuzatishni talab qilish yoki 
modifikatsiyalangan audit xulosasi berish. Alohida e’tibor «kulrang zona»ga qaratiladi — prognoz xato (yuqori 
chegarasi) yo‘l qo‘yiladigan xatoning taxminan 80–100 foizi oralig‘ida bo‘lgan holat: bunda xato aniq muhim ham, 
aniq noahamiyatli ham emas, shu bois auditor qo‘shimcha proseduralar o‘tkazadi yoki tanlamani kengaytiradi. 
Davlat auditida qaror qoidasi qo‘sh mezonga tayanadi: miqdoriy taqqoslash bilan birga xatoning tabiati ham 
baholanadi — qonunbuzarlik yoki mablag‘ning maqsadsiz sarflanishi miqdoran kichik bo‘lsa-da, muhim deb 
topiladi. Barcha parametrlar, hisob-kitoblar va xulosa ishchi hujjatlarda qayd etiladi.

Uslubiyatning amalda qo‘llanilishini shartli misol yordamida ko‘rsatamiz (3-jadval). Avvalgi bosqichlarda 
uch xavf zonasi bo‘yicha tanlama o‘tkazilgan bo‘lsin. Yuqori xavf zonasida tanlamada aniqlangan buzilishlar 
asosida prognoz xato 45 birlikni tashkil etadi va yo‘l qo‘yiladigan xato 60 birlikdan past; o‘rta zonada prognoz 

xato 90 birlik (yo‘l qo‘yiladigan 160 birlik), past zonada 110 birlik (yo‘l qo‘yiladigan 200 birlik). Demak, har bir 
zonada to‘plam mohiyatan to‘g‘ri deb baholanadi; zonalar bo‘yicha prognoz xatolarning jami 245 birlik umumiy 
yo‘l qo‘yiladigan xato 420 birlikdan past bo‘lgani bois, umumiy to‘plam ham to‘g‘ri deb topiladi (3-jadval).

3-jadval
Tanlama natijalarini xavf zonalari bo‘yicha baholash namunasi (shartli ma’lumotlar)

Xavf zonasi Prognoz xato Yo‘l qo‘yiladigan xato Xulosa

Yuqori 45 birlik 60 birlik Maqbul (nisbat 75%)

O‘rta 90 birlik 160 birlik Maqbul (nisbat 56%)

Past 110 birlik 200 birlik Maqbul (nisbat 55%)

Jami 245 birlik 420 birlik To‘plam mohiyatan to‘g‘ri

Manba: muallif hisob-kitoblari (shartli ma’lumotlar asosida)

Namunadagi zonalar bo‘yicha nisbatlarning tahlili qo‘shimcha xulosalarga olib keladi. Yuqori xavf zonasida 
prognoz xato yo‘l qo‘yiladigan xatoga nisbatan 75 foizni tashkil etadi — bu kulrang zona chegarasiga yaqin 
ko‘rsatkich bo‘lib, ushbu zonada xato darajasi nisbatan yuqoriroq ekanini va xavf bahosining to‘g‘riligini 
tasdiqlaydi; zarur holda auditor aynan shu zonada qo‘shimcha proseduralar o‘tkazadi. Past xavf zonasida 
nisbat 55 foizni tashkil etadi. Shunday qilib, baholash natijalari stratifikatsiya bosqichida qilingan xavf bahosini 
ham teskari aloqa tarzida tekshiradi. Yuqori xavf zonasidagi prognoz xato ikki qismdan iborat: to‘liq tekshirilgan 
yirik operatsiyalardagi aniq xatolar bevosita hisobga olinadi, kichikroq operatsiyalardagi xatolar esa tanlama 
asosida prognoz qilinadi — shu tariqa prognoz ham aniq tekshirilgan, ham statistik baholangan qismlarni 
birlashtiradi. Namunadagi ko‘rsatkichlar shartli bo‘lib, real qo‘llanishda prognoz xato tanlamada aniqlangan 
haqiqiy buzilishlar asosida hisoblanadi.

Baholash natijalari bo‘yicha auditor tegishli tavsiyalar ishlab chiqadi. Agar tizimli xatolar aniqlansa, auditor 
ularning manbaini — jarayon yoki nazoratdagi nuqsonni — ko‘rsatib, uni bartaraf etish bo‘yicha tavsiya beradi. 
Bu PF-100-sonli Farmonda belgilangan, auditning byudjet intizomiga ko‘maklashish vazifasiga mos keladi: 
baholash natijalari nafaqat xulosa, balki tizimli muammolarni hal etish uchun asos ham bo‘lib xizmat qiladi va 
auditning profilaktik, konstruktiv rolini kuchaytiradi.

Uslubiyatning «Masofaviy audit» tizimi bilan integratsiyasi uning samaradorligini sezilarli oshiradi. 
Integratsiyaning to‘rtta asosiy ustunligini ajratish mumkin. Birinchisi — tanlama jarayonini to‘liq avtomatlashtirish: 
tizim g‘aznachilik ma’lumotlari asosida xarajatlarni avtomatik stratifikatsiyalaydi, har bir zona uchun tanlama 
hajmini hisoblaydi, MUS usuli bilan elementlarni tanlaydi va baholash hisob-kitoblarini bajaradi — bu auditor 
mehnatini kamaytiradi va inson xatosi ehtimolini bartaraf etadi. Ikkinchisi — uzluksiz monitoring: raqamli tizim 
operatsiyalarni real vaqtda kuzatib, noodatiy yozuvlarni darhol ajratadi, bu an’anaviy davriy tekshiruvdan farqli 
ravishda muammolarni erta oshkor qiladi. Uchinchisi — xavf indikatorlarini doimiy yangilab borish: tizim yangi 
ma’lumotlar asosida xavf bahosini muntazam qayta hisoblab, stratifikatsiya va tanlama yo‘nalishini dolzarb 
holatga moslaydi. To‘rtinchisi — natijalarni avtomatik hujjatlashtirish: tanlama parametrlari, hisob-kitoblar va 
baholash natijalari avtomatik qayd etilib, sifat nazorati va shaffoflik ta’minlanadi.

Integratsiyaning muhim elementi — qayta aloqa mexanizmidir. Baholash natijalari keyingi tekshiruvlarda 
xavf bahosini yangilash uchun ishlatiladi: muayyan zonada xato darajasi yuqori chiqsa, keyingi davrda uning 
xavf balli oshiriladi va tekshiruv intensivligi kuchaytiriladi. Shu tariqa tizim o‘z tajribasidan o‘rganib, xavf zonalarini 
doimiy aniqlashtirib boradi — metodika statik emas, rivojlanuvchan bo‘ladi. Bunday sharoitda tanlama nafaqat 
davriy tekshiruv vositasi, balki doimiy monitoring tizimining tarkibiy qismiga aylanadi: an’anaviy, ob’yektga borib 
o‘tkaziladigan tekshiruvlar o‘rnini uzluksiz, masofadan va ma’lumotlarga asoslangan nazorat egallaydi.

Taklif etilayotgan baholash uslubiyati avval ishlab chiqilgan metodikalar bilan birgalikda auditorlik 
tanlamasining yaxlit tizimini yakunlaydi: stratifikatsiya xarajatlarni xavf zonalariga ajratadi, statistik model har 
zona uchun tanlama hajmini belgilaydi, moslashtirilgan MUS usuli elementlarni tanlaydi, baholash uslubiyati 
esa natijalarni baholab to‘plamga ekstrapolyasiya qiladi, «Masofaviy audit» tizimi esa bu bosqichlarni raqamli 
muhitda integratsiyalashtiradi. Har bir bosqichning chiqish natijasi keyingisining kirish ma’lumotiga aylanadi — 
bunday yaxlitlik alohida qo‘llaniladigan usullarga nisbatan izchil va asosli natija beradi.

Integratsiyani joriy etish bosqichma-bosqich amalga oshiriladi. Dastlabki bosqichda baholash va 
ekstrapolyasiya uslubiyati auditorlar uchun metodik yo‘riqnoma sifatida rasmiylashtiriladi va xatolarni tasniflash, 
ifloslanish koeffisiyentini hisoblash hamda qaror qoidasini qo‘llash tartibi belgilanadi. Ikkinchi bosqichda 

hisob-kitoblar avtomatlashtiriladi: tizimga prognoz xato, yuqori chegara va nisbatlarni avtomatik hisoblovchi 
modul kiritiladi. Uchinchi bosqichda qayta aloqa mexanizmi yo‘lga qo‘yiladi: baholash natijalari xavf bahosini 
yangilashga ulanadi. Yakuniy bosqichda uslubiyat pilot byudjet tashkilotlarida sinab ko‘rilib, olingan tajriba 
asosida takomillashtiriladi va keng joriy etiladi. Joriy etish auditorlarni o‘qitish bilan birgalikda olib boriladi: 
auditor xatolarni tasniflash mezonlarini, ekstrapolyasiya mexanizmini va qaror qoidasini egallashi lozim.

Baholash uslubiyatining sifatli ishlashi bir qator shartga bog‘liq. Avvalo, tanlamaning avvalgi bosqichlari 
— stratifikatsiya, hajmni asoslash va elementlarni tanlash — to‘g‘ri bajarilgan bo‘lishi kerak, chunki baholash 
reprezentativ tanlamaga tayanadi. Shuningdek, xatolarni hujjatlashtirish to‘liq va aniq bo‘lishi lozim: har bir 
chetlashishning turi, sababi va summasi qayd etilmasa, tasnif va ekstrapolyasiya noto‘g‘ri bajariladi. Nihoyat, 
baholashda qo‘llaniladigan ishonchlilik darajasi tanlama hajmini aniqlashda qo‘llanilgan daraja bilan mos 
bo‘lishi shart — aks holda yuqori chegara noto‘g‘ri talqin qilinadi. Ushbu shartlarning ta’minlanishi baholash 
natijalarining ishonchliligini kafolatlaydi.

Uslubiyatning nazariy ahamiyati ham alohida qayd etishga loyiq. Baholash va ekstrapolyasiya tanlamani 
audit metodologiyasining boshqa kategoriyalari bilan yakuniy bo‘g‘inda bog‘laydi: ishonchlilik darajasi audit 
xavfi bilan, yo‘l qo‘yiladigan xato muhimlik bilan, xatolar tasnifi esa ichki nazoratni baholash bilan uzviy 
bog‘lanadi. Qaror qoidasining qo‘sh mezonli (miqdoriy va sifat) tuzilishi davlat auditining o‘ziga xos vazifasini — 
nafaqat hisobot ishonchliligini, balki mablag‘lar sarfining qonuniyligi va maqsadliligini baholashni — baholash 
bosqichiga izchil ko‘chiradi. Shu tariqa uslubiyat tanlama nazariyasini davlat sektori xususiyatlari bilan boyitadi 
va byudjet tashkilotlari auditida qaror qabul qilishning yaxlit konseptual asosini yaratadi.

Natijalarning muhokamasi shuni ko‘rsatadiki, taklif etilayotgan uslubiyat mavjud ilmiy qarashlar bilan 
ziddiyatga kirmaydi, balki ularni rivojlantiradi. Uning statistik o‘zagi xalqaro amaliyotda sinalgan baholash 
apparatiga tayanadi (Leslie va boshq., 1979; AICPA, 2017) va XAS 530 hamda ISSAI 1530 talablariga to‘liq 
muvofiq (IAASB, 2023; INTOSAI, 2020); ilmiy yangilik esa uchta jihatda namoyon bo‘ladi: birinchidan, baholash 
xavf zonalari bo‘yicha qatlamli tarzda amalga oshirilib, stratifikatsiya metodikasi bilan teskari aloqa orqali 
bog‘lanadi; ikkinchidan, qaror qoidasi davlat auditining sifat mezonlari (qonunbuzarlikning summadan qat’i nazar 
muhimligi) bilan to‘ldiriladi; uchinchidan, uslubiyat «Masofaviy audit» tizimi bilan integratsiyalashib, tanlamani 
uzluksiz raqamli nazorat vositasiga aylantiradi. Bunday yondashuv davlat moliyaviy nazoratini raqamlashtirish 
siyosatiga bevosita mos keladi va amalda ekstrapolyasiya qilmaslik kamchiligini tizimli bartaraf etadi. Kelgusi 
tadqiqotlar yo‘nalishi sifatida uslubiyatni sun’iy intellekt asosidagi anomaliyalarni aniqlash algoritmlari bilan 
boyitish va pilot loyihalarda empirik sinovdan o‘tkazish masalalarini ko‘rsatish mumkin.

X U L O S A  V A  T A K L I F L A R
O‘tkazilgan tadqiqot quyidagi xulosalarga olib keldi. Birinchidan, amaliyotda tanlama natijalarini to‘plamga 

ekstrapolyasiya qilmaslik keng tarqalgan kamchilik ekani va bu tanlamaning asl maqsadiga zid kelib, audit 
xulosasini asossiz qilishi ko‘rsatildi. Ikkinchidan, ushbu kamchilikni bartaraf etuvchi besh bosqichli baholash 
uslubiyati ishlab chiqildi: xatolarni aniqlash va tasniflash (tizimli, tasodifiy, anomal), to‘plamga ekstrapolyasiya 
qilish, xatoning yuqori chegarasini hisoblash, yo‘l qo‘yiladigan xato bilan taqqoslash va xulosa chiqarish.

Uchinchidan, ekstrapolyasiyaning ikkita asosiy usuli asoslandi: monetar tanlamada «ifloslanish» koeffisiyenti 
orqali qiymatga mutanosib proyeksiya hamda stratifikatsiyalangan to‘plamda qatlamli ekstrapolyasiya — har bir 
xavf zonasi alohida baholanib, natijalar jamlanadi. To‘rtinchidan, qaror qoidasi ishlab chiqildi: yuqori chegarani 
yo‘l qo‘yiladigan xato bilan taqqoslash, «kulrang zona»da (80–100 foiz nisbatda) qo‘shimcha proseduralar 
o‘tkazish hamda davlat auditida sifat mezonini (qonunbuzarlikning summadan qat’i nazar muhimligini) 
qo‘shimcha qo‘llash. Shartli misolda uslubiyatning zonalar bo‘yicha ishlashi va xavf bahosini teskari aloqa 
orqali tasdiqlashi ko‘rsatildi. Beshinchidan, uslubiyatni «Masofaviy audit» tizimi bilan integratsiyalashning 
to‘rt ustunligi — to‘liq avtomatlashtirish, uzluksiz monitoring, xavf indikatorlarini yangilab borish va avtomatik 
hujjatlashtirish — hamda qayta aloqa mexanizmi asoslandi.

Tadqiqot natijalari asosida quyidagi takliflar ilgari suriladi: davlat moliyaviy nazorati organlari va auditorlik 
tashkilotlarining uslubiy hujjatlarida tanlama natijalarini baholash va ekstrapolyasiya qilishni majburiy bosqich 
sifatida rasmiylashtirish hamda besh bosqichli uslubiyatni, xatolar tasnifini va qaror qoidasini kiritish; baholash 
va ekstrapolyasiya hisob-kitoblarini «Masofaviy audit» tizimiga modul sifatida integratsiyalash va qayta aloqa 
mexanizmini yo‘lga qo‘yish; anomal xatolarni ekstrapolyasiyadan chiqarishga qat’iy isbot talabini belgilash; 
auditorlarni baholash uslubiyati va ifloslanish koeffisiyenti usuli bo‘yicha o‘qitish; oliy ta’lim muassasalarida 
«Audit» va «Davlat auditi» fanlari mazmuniga tanlama natijalarini baholash va ekstrapolyasiya qilish uslubiyatini 
kiritish.

Kelgusi tadqiqotlar yo‘nalishi sifatida ishlab chiqilgan yaxlit tanlama metodikasini (stratifikatsiya — tanlama 
hajmi modeli — moslashtirilgan MUS — baholash va ekstrapolyasiya) pilot byudjet tashkilotlarida empirik 

sinovdan o‘tkazish hamda uni sun’iy intellekt asosidagi anomaliyalarni aniqlash algoritmlari bilan boyitish 
masalalarini ko‘rsatish mumkin.

